
ANNOTATSIYA 

Maqolada ona tili ta’limi mazmunini yangilash, zamonaviy ona tili darsliklarining 

tuzilishi, oʻquv topshiriqlari orqali ona tilini oʻqitishga innovatsion yondashuvlarni 

joriy etishga doir ishlarni faollashtirish; ona tili oʻqitish uchun ilmiy, metodik, 

psixologik va pedagogik yordam tizimini rivojlantirish ishlarni takomillashtirish 

haqida fikr yuritiladi. 

Kalit soʻzlar: mashq, konsepsiya, oʻquv materiali, darslik, innovatsion 

yondashuv, nutq, tinglash, mashgʻulot. 

 

KIRISH 

Hozirgi kunda oʻzbek tilining ona tili sifatidagi nufuzi va mavqeini oshirish, 

zamonaviy oʻqitish metodikasini joriy etish boʻyicha tizimli ishlar amalga 

oshirilmoqda. Mamlakatda shakllangan yangi til siyosati uning ta’limiga ham zarur 

talablarni qoʻymoqda. Ona tilidan bilimlarni tanlashning bosh mezoni uning foydalilik 

va amalda qoʻllanila olish darajasidir. Biz ona tilidan foydali bilimlar deb bolalarning 

savodli yozish, ijodiy fikrlash, fikr mahsulini nutq sharoitiga mos ravishda ogʻzaki va 

yozma shakllarda toʻgʻri, ravon ifodalash koʻnikmalarini shakllantirish uchun xizmat 

qiladigan, uni yuksak insoniy fazilatlar ruhida tarbiyalash va rivojlantirishni 

ta’minlaydigan bilimlarni tushunamiz. Shunday ekan, ona tili darsliklariga kiritilgan 

mashqlar va oʻquv topshiriqlari oʻquvchilarda ona tili boʻyicha bir qator lingvistik 

bilimlarni rivojlantirishga xizmat qilishi lozim. Oʻquv topshiriqlarini tuzishga asos 

boʻluvchi oʻquv materiallarini tanlash, ona tili ta’limi maqsadini, mazmunini belgilash 

borasida mustaqillikning dastlabki yillarida tizimli tadqiqotlar olib borildi.  

Haqiqatdan, ona tili, milliy soʻzlar aqliy rivojlanish hamda dunyoni anglashning 

asosidir. Oʻquvchi nutqining oʻz vaqtida rivojlanishiga gʻamxoʻrlik qilish, 

savodxonligiga e’tibor berish juda muhimdir. Oʻquvchining nutqi qanchalik boy va 

mantiqli boʻlsa, uning oʻz fikrlarini ifodalashi shunchalik oson kechadi, olamni, 

borliqni anglash qobiliyati qanchalik keng boʻlsa, oʻquvchilar turli nutq vaziyatlarida 

tengdoshlar yoki kattalar bilan mazmunli va toʻlaqonli muloqotga kirisha oladi, 

tafakkuri ham shunchalik faol rivojlanishda boʻladi. Bularning barchasi dars 

mashgʻulotlarida oʻquvchini oʻquv topshiriqlari orqali toʻgʻri yoʻnaltirish, toʻgʻri savol 

berish, mazmunli va mantiqli javob berishiga bogʻliqdir. Oʻquvchi uyda, sinfda va 

koʻchada foydalanadigan ona tili orqali atrofidagi olam va inson faoliyati haqida 

dastlabki ma’lumotlarni oladi. Shuning uchun ham maktabning birinchi vazifasi 

bolalarni oʻz ona tilida ravon, mantiqan izchil gapirishga oʻrgatishdir. Oʻquvchilar oʻz 

ona tilida qanchalik yaxshi nutq soʻzlay olsalar, oʻz fikrlarini ogʻzaki va yozma shaklda 

shunchalik yorqinroq, chiroyli va sermazmun ifodalay oladilar. Demak, bugungi 

kunning eng muhim masalasi – ona tili ta’limini hayotga yaqinlashtirish, amaliy 

ahamiyatini kuchaytirishdir. Ona tili orqali oʻquvchi tafakkurida olamning lisoniy 

manzarasi, milliy madaniyatlar shakllanadi. 

Tahlil va natijalar. Agar ona tili mashgʻulotlarida oʻquv topshiriqlari oʻz oʻrnida 

toʻgʻri qoʻllanilsa, oʻquvchilar ma’lumotlar bilan ishlay olishga topshiriqlar orqali 

toʻgʻri yoʻnaltirilsa, axborot texnologiyalari asrida manba muammo boʻlmaydi. Endi 

bilimdon oʻquvchilar tayyorlash vaqti oʻtdi. Bugungi davrning talabi biluvchi, bilib 

oluvchi oʻquvchilarni tarbiyalashdir. Agar oʻquvchiga toʻgʻri va maqsadli savol 

berilsa, hayot uchun foydali topshiriqlarni bajarishga oʻrgatilsa, zarur nutqiy malakalar 

mashq orqali hosil qildirilsa, ijodiy tafakkur sohiblari yetishib chiqishiga sharoit 

yaratilgan boʻladi. 

Oʻquvchi maktabga qadam qoʻyganida oʻz ona tilida gaplasha oladigan, 

atrofidagilarning soʻzlarini tushuna oladigan darajada rivojlangan boʻladi. SHu bois, 

ona tili ta’limining vazifasi oʻquvchini gapirish va tinglab tushunishga oʻrgatishdan 

iborat boʻlmaydi. Til koʻnikmalarining bu ikki turi bolaga tili chiqqan paytdan boshlab 

singib boʻlgani inobatga olinsa, maktabda ona tili ta’limida dastlabki 

shakllantiriladigan koʻnikmalar – oʻqish va yozishni oʻrgatish ekanligi ayon boʻladi, 

biroq bu til ta’limining toʻrt muhim unsuri boʻlgan – gapirish, tinglab tushunish, oʻqish 

va yozish koʻnikmalari ustida ishlashni toʻxtatish kerak degani emas.  

Ona tili ta’limidan farqli ravishda boshqa tilni oʻrganish jarayonida bajariladigan 

mashqlarning asosiy qismi muloqot koʻnikmalarini shakllantirishga yoʻnaltirilgan 

boʻlib, keyingi paytlarda bunday mashqlarni ayrim metodistlar nutq mashqlari va til 

mashqlariga ajratishni tavsiya etmoqdalar [1], degan mulohazasi nihoyatda toʻgʻri 

boʻlib, mashqlar nutqiy koʻnikmalarni rivojlantiruvchi vosita sifatida qaraladi.  

I.A.Zimnyaya ta’rificha, “malaka mashqlar natijasida harakatlarning yuqori 

mukammallikka erishuvi va nutqiy jarayonlarning avtomatlashuvidir”[2].  

X.Muxitdinova soʻzlashish, muloqot yuritish jarayoni fikrni leksik, grammatik va 

fonetik jihatdan rasmiylashtirishning eng samarali darajasini – yuqori darajada 

avtomatlashgan nutqiy koʻnikmalarni, ya’ni nutqiy malaka hosil qilinishini talab etadi 

[1]. 

Ilmiy, ilmiy-metodik manbalarda ta’lim mazmuni tushunchasi turlicha talqin 

qilinadi. Jumladan, rus pedagog-olimlari I.Ya.Lerner [6] va M.N.Skatkinlar ta’lim 

mazmuniga oʻrganish uchun tanlangan va oʻquvchilarning oʻzlashtirishlariga 

moʻljallangan, metodik jihatdan ishlangan boy ijtimoiy tajribaning bir qismi sifatida 

qaraydilar.  

Ilmiy manbalarda “ta’lim mazmuni” tushunchasi bilan birga “oʻquv materiali” 

atamasi ham qoʻllaniladi. Didaktikada oʻquv materiali tushunchasi keng va tor 

ma’nolarda ishlatiladi. Keng ma’noda u “ta’lim mazmuni” tushunchasiga teng boʻlsa, 

tor ma’noda ma’lum darajada oʻrganilishi kerak boʻlgan, oʻquvchilarning 

oʻzlashtirishlariga moslashtirilgan bilim, koʻnikma va malakalar tizimi tushuniladi. 

Ta’lim mazmuni esa 1) oʻquv rejalari, 2) oʻquv dasturlari, 3) darsliklar hamda 4) 

oʻquv-metodik qoʻllanmalar nazarda tutiladi. Ona tilidan dastur hamda darsliklar 

oʻquvchilarning oʻrganishlari uchun tanlangan va ularning oʻzlashtirishlariga 

muvofiqlashtirilgan til materiallarini oʻz ichiga oladi [5]. Maktab darsliklarida millat 

tafakkuri va mafkurasining eng ilgʻor namunalari aks etishi kerak, degan ta’kid, 

fikrimizcha, “Ona tili” darsliklariga koʻproq tegishlidir.  

Ajdodlardan, umuman, insoniyat daholaridan bugungi kungacha etib kelgan 

tafakkurning eng ilgʻor mahsuli boʻlgan maqol, matal, hikmatli soʻzlar, tasviriy 

ifodalar, iboralar ona tili ta’limining mazmunini tashkil etishi kerak, ulardan onda-

sonda emas, balki har darsda, har oʻquv topshiriq tarkibida unumli foydalanish 

maqsadga muvofiq. Oʻz oʻrnida va oʻz vaqtida oʻquvchilar tafakkuriga singdirilgan bu 

kabi xalqona, milliy durdonalar ularning fikrlarini teranlashtirishga, dunyoqarashlarini 

kengaytirishga va oʻzlarida hosil boʻlgan ijodiy tafakkur mahsulini ravon, aniq hamda 

tushunarli tarzda bayon eta olishlariga zamin yaratadi.  

XULOSA 

Oʻzbek tilini ona tili sifatida oʻqitish boʻyicha yangi yondashuvlar joriy 

etilmoqda, uning dastlabki nishonalari boshlangʻich sinf ona tili darsliklari mazmunida 

aks etgan. Integratsiyalashgan yangi “Ona tili va oʻqish savodxonligi” darsligi 

oʻquvchilarni turli nutq vaziyatlariga tayyorlash, nutqiy koʻnikmalarni rivojlantirishga 

moʻljallangan, biroq mazkur darsliklarning oʻquv topshiriqlari qismi oldinga qoʻyilgan 

katta marrani bosib oʻtishga moslanmagan. Darsni, ona tili ta’limi mazmuni oʻquv 

topshiriqlari yuzaga chiqarishini inobatga olsak, yangi yaratilgan metodikani harakatga 

keltiruvchi ta’lim mazmunida muhim ahamiyatga ega ekani ma’lum boʻladi. Oʻquv 

topshiriqlari metodikaning asosini tashkil etadi. Ona tili oʻqitish metodikasini isloh 

qilishning asosi – bu mashq va topshiriqlarni qanday qoʻyish, qanday savol berishga 

bogʻliq. Bu esa, bugungi kunda ona tili ta’limida oʻquv topshiriqlarini takomillashtirish 

zaruriyatini oʻrtaga qoʻymoqda. Demak, oʻquvchilarga hayoti davomida har qanday 

vaziyatda, har onda asqotadigan bilim va koʻnikmalar berilishi kerak. Yangicha 

yondashuvlarning oʻz vaqtida amaliyotga joriy etilayotgani, muammoning manbasi 

kech boʻlsa-da aniqlangani bu jarayonni sogʻlomlashtirishga imkon beradi. 

